
ਜਿਹੜੇ ਦੇਖਣੇ ਦੇ ਮੁਸ਼ਤਾਕ ਆਏ ਵੱਡਾ ਫਾਇਦਾ ਇਨ੍ਹਾਂ ਦੇ ਬਾਬ ਦਾ ਜੀ 

ਚਿਹਰੇ ਸੋਹਣੇ ਤੇ ਖੱਤ ਖ਼ਾਲ ਬਣਦੇ ਖੁਸ਼ਖੱਤ ਜਿਉਂ ਹਰਫ਼ ਕਿਤਾਬ ਦਾ ਜੀ 

ਚਲੋ ਲੈ ਲੋਤੁਲ ਕਦਰ ਹੀ ਕਰੋ ਜ਼ਿਆਰਤਵਾਰਸਸ਼ਾਹ ਇਹ ਕੰਮ ਸਵਾਬ ਦਾ ਜੀ







ਤਥਾ







ਹੋਠ ਸੁਰਖ ਯਾਕੂਤ ਜਿਉਂ ਲਾਲ ਚਮਕਣ ਠੋਡੀ ਸੇਬ ਵਲਾਇਤੀ ਸਾਰ ਵਿੱਚੋਂ 

ਦੰਦ ਚੰਬੇ ਦੀ ਲੜੀ ਕਿ ਹੰਸ ਮੋਤੀ ਦਾਣੇ ਨਿੱਕਲੇ ਹੁਸਨ ਅਨਾਰ ਵਿੱਚੋਂ 

ਨੱਕ ਅਲਫ਼ ਹੁਸੈਨੀ ਦਾ ਪਿੱਪਲਾ ਏ ਜ਼ੁਲਫ਼ ਨਾਗ ਖਜ਼ਾਨੇ ਦੀ ਬਾਰ ਵਿੱਚੋਂ 

ਲਿਖੀ ਚੀਨ ਤਸਵੀਰ ਕਸ਼ਮੀਰ ਜੱਟੀ ਕੱਦ ਸਰੂ ਬਹਿੱਸ਼ਤ ਗੁਲਜ਼ਾਰ ਵਿੱਚੋਂ 

ਗਰਦਨ ਕੂੰਜਦੀ ਉਂਗਲੀਆਂ ਰਵ੍ਹਾ ਫਲੀਆਂ ਹੱਥ ਕੂਲੜੇ ਬਰਗ ਚਿਨਾਰ ਵਿੱਚੋਂ 

ਛਾਤੀ ਠਾਠ ਦੀ ਉਭਰੀ ਪੱਟ ਖੇਹਨੂੰ ਸੇਉ ਬਲਖ ਦੇ ਚੁਣੇ ਅੰਬਾਰ ਵਿੱਚੋਂ 

ਧੁੰਨੀ ਬ੍ਹਿਸ਼ਤ ਦੇ ਹੌਜ਼ ਦਾ ਮੁਸ਼ਕ ਕੁੱਪਾ ਪੇਡੂ ਮਖਮਲੀ ਖ਼ਾਸ ਸਰਕਾਰ ਵਿੱਚੋਂ 

ਕਾਫ਼ੂਰ ਸ਼ਹਾਨਾ ਸਰੀਂ ਬਾਂਕੇ ਹੁਸਨ ਸਾਕ ਸਤੁਨ ਮੀਨਾਰ ਵਿੱਚੋਂ 

ਸੁਰਖੀ ਹੋਠਾਂ ਦੀ ਲੋੜ੍ਹ ਦੰਦਾਸੜੇ ਦਾ ਖੋਜੇ ਖਤਰੀ ਕਤਲ ਬਜ਼ਾਰ ਵਿੱਚੋਂ 

ਬਾਹਾਂ ਵੇਲਣੇ ਵੱਲੀਆਂ ਗੁੰਨ੍ਹ ਮੱਖਣ ਛਾਤੀ ਸੰਗ ਮਰਮਰ ਸੰਗ ਧਾਰ ਵਿੱਚੋਂ 

ਸ਼ਾਹ-ਪਰੀ ਦੀ ਭੈਣ ਪੰਜ ਫੂਲ ਰਾਣੀ ਗੁੱਝੀ ਰਹੇ ਨਾ ਹੀਰ ਹਜ਼ਾਰ ਵਿੱਚੋਂ 

ਸਈਆਂ ਨਾਲ ਲਟਕੰਦੜੀ ਮਾਣਮੱਤੀ ਜਿਵੇਂ ਹਰਨੀਆਂ ਤ੍ਰੱਠੀਆਂ ਬਾਰ ਵਿੱਚੋਂ 

ਲੰਕਾ ਬਾਗ ਦੀ ਪਰੀ ਕਿ ਇੰਦਰਾਣੀ ਰਹੁ ਨਿੱਕਲੀ ਚੰਦ ਅਨਵਾਰ ਵਿੱਚੋਂ 

ਪੁਤਲੀ ਪੀਕਨੀ ਦੀ ਨਕਸ਼ ਰੂਮ ਵਾਲੇ ਲਧਾ ਪਰੀ ਨੇ ਚੰਦ ਉਜਾੜ ਵਿੱਚੋਂ 

ਠੀਕ ਤੇਜ਼ ਤਲਵਾਰ ਦੀ ਸ਼ਾਨ ਵਾਲੀ ਚਮਕ ਨਿਕਲੀ ਮਿਆਨ ਦੀ ਧਾਰ ਵਿੱਚੋਂ 

ਜੋ ਕੋਈ ਵੇਖਦਾ ਓਸਦੇ ਹੁਸਨ ਤਾਈਂ ਜ਼ਖਮ ਲੱਗਦਾ ਓਸ ਤਲਵਾਰ ਵਿੱਚੋਂ 

ਮੱਥੇ ਆ ਲਗਣ ਜਿਹੜੇ ਭੌਰ ਆਸ਼ਕ ਨਿੱਕਲ ਜਾਣ ਤਲਵਾਰ ਦੀ ਧਾਰ ਵਿੱਚੋਂ

ਇਸ਼ਕ ਬੋਲਦਾ ਨੱਢੀ ਦੇ ਥਾਓਂ ਥਾਈਂ ਰਾਗ ਨਿਕਲੇ ਜ਼ੀਲ ਦੀ ਧਾਰ ਵਿੱਚੋਂ 

ਫਿਰੇ ਛਣਕਦੀ ਚਾ ਦੇ ਨਾਲ ਜੱਟੀ ਚੜ੍ਹਿਆ ਗਜ਼ਬ ਦਾ ਕਟਕ ਕੰਧਾਰ ਵਿੱਚੇਂ 

ਕੀ ਕੁਝ ਵੇਖੀਏ ਰੱਬ ਵਿਖਾਉਂਦਾ ਏ ਇਨ੍ਹਾਂ ਕੁਵਾਰੀਆਂ ਦੇ ਆਵੋਕਾਰ ਵਿੱਚੋਂ

ਕਜ਼ਲਬਾਸ ਜਲਾਦ ਸਵਾਰ ਖ਼ੂਨੀ ਨਿਕਲ ਦੌੜਿਆ ਓੜਕ ਬਜ਼ਾਰ ਵਿੱਚੋਂ 

ਵਾਰਸਸ਼ਾਹ ਜਾਂ ਨੈਣਾਂ ਦਾ ਦਾਅ ਲਗੇ ਕੋਈ ਬਚੇ ਨਾ ਜੂਏ ਦੀ ਹਾਰ ਵਿੱਚੋਂ








ਚਨ੍ਹਾ ਤੇ ਕੁੜੀਆਂ ਦਾ ਔਣਾ



 



ਆਈਆਂ ਨਾਲ ਸ਼ਤਾਬ ਉਤਾਵਲੀ ਦੇ ਲੈ ਕੇ ਪਰੀਆਂ ਦੇ ਵਾਂਗ ਉਡਾਰੀਆਂ ਨੀ

